
Eskizofrenia tratatu eta bigarren mailako ondorioak gutxitzeko botika sortu dute 

Botika berria gaixo dauden pertsonekin probatu dute, eta saioetan emaitza onak lortu dituzte 

Ixiar Zubiaurre 

Eskizofreniaren sintomak nabarmen murriztu eta bigarren mailako ondorio gutxiago eragiten dituen botikaren eraginkortasuna frogatu du AEB Ameriketako Estatu Batuetako enpresa batek. Eli Lilly firmak buruko gaixotasun hori tratatzeko botika gizakiekin probatzea erabaki zuen, eta orain Nature Medicine zientzia aldizkariak ikerketaren emaitzak kaleratu ditu. Adituak gustura agertu dira LY2140023 izeneko botikak eskaintzen dituen aukerekin. 

Errealitatea ezberdin atzematen dute eskizofrenikoek. Medikuen arabera, existitzen ez diren irudi eta soinuak ikus-entzuten dituzte. Askotan, norbait segika dutela sinesten dute, edota pertsona ezagunak direla eta denak begira dituztela uste izaten dute. Munduko biztanleriaren %1 da eskizofrenikoa, eta errealitatea eta fikzioa nahastu ohi dituzte. 

Ez da botika enpresek buruko gaixotasun hori tratatzeko ateratzen duten lehen botika. Eli Lillyk berak, Zypresa izenekoa du merkatuan. Hala ere, orain arteko guztiek neuronen arteko transmisio lanak egiten dituzten dopaminetan eragiten dute. Zypresak, eskizofrenia tratatzeko gainerako beste botikek bezala, eskizofreniaren sintomak gutxitzen baditu ere, bigarren mailako ondorio larriak sortzen dizkiote gaixoari. Besteak beste, dardara handiak, hormona aldaketak, koresterola edo pisu handitzea eragiten die tratamenduak. Ondorio horiengatik, eskizofreniko askok tratamendua alde batera uztea erabakitzen dute, nahiago baitute gaixotasunarekin bizi, botika hartu eta okerrago egon baino. 

LY2140023 botikak gaixotasunaren sintomak murrizten ditu, eta, aldi berean, bigarren mailako ondorio horiek hain nabarmenak ez izatea lortzen du. Botikak ez du dopaminen aurkako lanik egiten, burmuineko glutamate hartzailearen funtzioa murriztearen alde baizik. 

Ikerketan parte hartu duen Sandeep Patikek etorkizunean botikak glutamatean zuzenean eragingo duela espero du, eta, ondorioz, eskizofrenia tratatzeko benetako alternatiba izango dela. Adituen iritziz, glutamatea, nerbio zelulen arteko bitartekaritza egiten duen heinean, eskizofrenia eragiten duten burmuineko atal garrantzitsuenetako bat da. 196 gaixorekin egin dute azterketa AEBetako adituek, eta lehen proben ondotik, botikarekin tratatutako gaixo guztien %32k eskizofreniaren sintomak gutxiago igarri dituzte.  

Buruko gaixotasunak, baztertuta 

Buruko gaixotasunak dituzten pertsonak utzikeriaz artatzen dituzte garapen bidean dauden herrialdeetan. Hori uste dute Lancet medikuntzari buruzko aldizkarian argitara atera duten ikerketaren egileek. Munduko gaixotasunen artean %14 burmuinarekin zerikusia dutenak dira. Halaber, urtea hasi zenetik 800.000 lagunek egin dute beren buruaz beste; herrialde behartsuenetan gehienak. 

Ikerketa gidatu duten adituen ustez, burutik gaixo daudenen artean %90ek ez dute tratamendurik jasotzen, eta asko eta asko zuhaitzetan kateatzen edo kaioletan ixten dituzte. Horregatik, osasun arduradunei estrategiak sortu eta inbertsio gehiago egiteko eskatu diete. 

Gerrak, pobreziak eta gaixotasunek batez ere eragiten dituzte buruko gaixotasunak. Ikerketak dioenez, nekazaritza gune pobreetan gaixotutako senitartekoak artatzeko nahikoa botikarik erosteko dirurik ere ez dute izaten. Halaber, beste zenbait herrialdetan, estigmatzat hartzen dituzte ikusten ez diren baina existitzen diren gaixotasun horiek. Buruko eritasunek bestelako gaixotasunak ere egiten dituzte. Indian eta Pakistanen, adibidez, eri dauden emakumeek gaizki elikatutako haurrak izaten dituzte. 

